koraci, easir, sinrit oruspe, kamuy oruspe, nei ta pakno sineatki no aewéraman
kuni sekor, kuyaynu kor kan ruwe ne na hani!

S: e. pirka. kunu hawe ne. kéraman korka, oraun, tane, akor pontonomat
ka, akor ponkatkemat ka, yaytunaska ka ki. kotan un hosipi rusuy. tane anakne,
ene eyakukorpa p,.sinnaynaye ne, kanpinuye ne kusu, eypakasnupa kusu, ene
haweokaan hi, tinasno utari ekoymokokor wa, nuyar ka ki rusuy wa, yaytu-
naska nankor. pe ne kusu, tanto he ne ya nisatta he ne ya, pakno néno aikd-
uwepekennu ayke, mak an hi un kdni anak kukopan ruwe ka somo ne korka,
oraun, hosippa kor ora, makanak sino imakake ta (aewkoysoytak . ..) ewkoy-
soytak wa emina he, somo he, ki kusu ene, oyakoyak un anun itak ka akor
mosir un itak ka, Karapto un itak ka, opitta, nu rusuypa kusu ene, nispa orke
katkemat orke, arki ruwe ne. yakun, (ackd anakun aka...) aokd anakne,
tan, akor Hitaka, akor itak aye wa, utarihi ekoymokokorpa oasi ruwe, ne hi
ne nankor wa. . :

W: e. hioy’oy. eye p pirka wa kdni ka kéyaykopuntek na. hokure, iruka
poka, easir aeéripak ponkurmat turano, uwenewsar yan hani.

S: uwenewsar’as kusu ne korka, nep ka ye wa enenewsar oasi ruwe ne
ya? :
W: he he he he, he he.

S: mak hawean wa enenewsar pe ne ya?

W: tanepo enukar wa, . ..

S: tanepo ennukar ka tanepo kunukar ka ki wa, mak haweokaas wa minaas
kor okaas iruskaas kor okaas, . ..

W: hahairus...ha ha...hemanta kusu iruska...ha ha ha. ..

‘8: (ki kusu...) ki kusu ene aikéuwepekennu humi an hi ka, kéram-
pewtek. hfta poon hemanta, eun ene hetutturian wa haweokaan kor ora mak
ahawéhe imakake ta eminapa he, somo he, ki kusu, aikduwepekennu humi
ene an hi an?®

W: ha ha...poon hemanta, oar ... akor pon kikay mak ne p ene pon-
pon ruwe ne kor an pe. ..

(2)

S: tane, tanto (tanto) aewkoytak pe anak aewéraman hawe ne oraun,
nep ka kamuy oruspe hene, teeta aynu oruspe hene, aewkoysoytak wa, utaspa

aewkoysoytak auntre ka ki anure ka ki wa akor ponkatkemat anure kusu
ne. katu ene an hi. teeta, . .. Kusur ta earpa amkir ya?

W: karpa korka, to or pakno anak, too onmsen or pakno anak karpa ka
eramiskari. ruwe ene an hi. ..

S: hn...yakun, Tékutcar kotan, Kutcaro kotan un utar, mukasi acapo
utar, kor upaskuma enu eramiskari sita na?

W: kunu ka eramiskari ruwe tapan na.

S: yakun, kuye wa ecintire kusu ne.

W: hioyoy.

S: katu ene an hi.

teeta, ta, Mokoto sekor aye pet, petetoko oma nupuri rékor katu Mokoto-
yama tane anak ne,

W: hm.

S: oraun Kutcaro tého, poro to, téya ta an, Kamuynupuri, tane areko
katu, teeta anakne, ekasi utar uwoma wa oka hine anakne, ene areko hi, kotan
sermak enupur kamuy, Kamuynupuri sekor aye p ne a korka, tane, katuhu
sinnayno an wa kusu, aye hi, Sappoyama ne.

W: hm.

S: hine, Sappoyama to Mokotoyama, utaspa ukoramnukar, hi ne yak aye.

W: e

S: hawe ene an hi. “hetak utaspa op ani ukaciw’an. inan kur sino op
easkay ya, ukoramnukar’an wa, ne sino op easkay kur anukér kusu ne.” sekor
ukoramnukar kunak ye.

W: hm,

S: hine néa kotan sermak oma Kamuynupuri eyeeseciwre korka, hoski
aotke kuni sitoma kusu, hoskinopo op eaciw.

W: iyo.
S: akusu, néa tane areko hi Mokotoyama ne p, noyporo op etara.
W: 1iyo.

S: earkinne iruska, nisap, anisapka wa, asirkootke, akaciw pe ne kusu
noyporo poro suy aomére hi ruska kusu, iyonuytasa, op eaciw.

W: hm.

S: katuhu, néa Kamuynupuri kotan sermak enupur kamuy, op ek noyne

iramu hi kusu, kutmaketa.
W: hm.
S: akusu, rekut corpokke op kus tek hine, arpa hine, toop, tane aye hi

Masiwko ne. teeta aye hi Kamuyto ne. to ya ta, Kamuyto ya ta oka nupuri
rékor katu, Huaci-nupuri, Ekasi-nupuri ne.

W: hm.
S: tumunci kamuy umurek wa oka ruwe ne.
W: ho.

S: hine, néa tumunci kamuy, Cdca-nupuri, tane aye hi Caca-nupuri ne
kusu, noyporo etara néa op ki.

W: itasasal

S: hine oraun, ne wa an pe ruska kusu orano cis a cis a.

W: cis acis a.

S: “te pakno oro ta dnan wa pirka a uske, hemanta ye kameasi ene iotke
humi itasasaan.” sekor hawean kor, orano oro ta an wa, cis a cis a ayne oraun,
oro wa ikesuy.

W: hm.

S: ikesuy hine, ora, iki ayne, hunak un arpa ayne, ta akor sitteksam ta
hunak ta an hine orano hetopo suy siyoka un inkar akusu, néa, ranma néa,
Mokotoyama nukar.

W: hm.

S: tane aye hi Mokotoyama ne.

W: ha.

S: Petetokuspe sekor aye teeta anak ki nupuri ne yak aye.

W: hm.

S: hine, néa, tane aye hi Mokotoyama ne hine, Petetokuspe, ranma siyoka

un nukar.
W: ha.
S: ruska kusu oro wa suy yayosawsawa ayne,
W: iyaysama!
S: oro wa arpa ayne, Cisima, repkehe ta Cisima mosir mosir teksama taan.
W: ha.
S: hine ora siyoka un inkar akusu, néa, (Petetokusp . ..) Kamuynupuri
nukar ka somo ki wa oraun,
W: eposokane.
S: oro ta an.
W: hm.
S: hine, tan pe motoho ne wa kusu, Kamuyto ya ta oka rok tumunci
kamuy umurek, Hici-nupuri, Ekasi-nupuri, néa Ekasi-nupuri, cis kor ikesuy.

W: hm.

S: hi kusu, cis nipehe, oro kus uskehe, oro péka cis nipehe cirawokuta
uskehe, tane ka nipe o ru o kane, néa Huci-nupuri (W: kem ruo. .. .kém
ru o kane,) nipe ru o kane oraun néa, kemihi cicari uskehe, nupuri tapka
epitta, hire nonno ritenni nonno, hire nonno, ne oka wa poronno oka.

W: hm.

S: oraun néa, eckemtanayne okemtanayne.kor, oro wa oasin pe ne kusu,
oasin a uske poro to oma.

W: ho. _

S: wa tane ka, kem to poro kem to oma, wa oraun, Hdci-nupuri cor-
pokkehe ta anakne, siwnin, tumunci kamuy népa wa okay pe ne a kusu, siwnin
to ne wa an.

W: hm.

S: hi “tap, aewpaskuma tane ka ki wa, tane utar anakne, tane, sisam
puri patek tono puri patek korpa kusu, upaskuma ka, erampewtekpa kusu,
aye wa, anun katkemat anure.” sekor, Haca sekor aye acapo hawean kor,
Kutcaro kotan, un acapo kotan-kor-kur, ye wa enewpaskuma wa kunu p ne.

W: hn.

S: wa kusu kuye hawe un.

W: irayapka haw as hawe an! hine tane ka, ne tumunci kamuy ewak uske,
ne hire to, siwnin to or péka, ne sus an he ki sinot an he ki mak sino ne.to
ene, iramasure hure uske hidre, siwnin uske siwnin wa oka hawe ene an. yu
ne hawe yayan wakka ne hawe? . )

S: hemanta yu ne hawe? yayan wakka ne wa oraun, hemanta, sinot oro
ta an easkay pe ne yak aye.

W: kel

S: ne, aerdmasu no siran pe ne kusu, ne to or ta cip hene akar wa, oro
ta aanG wa oraun, sinot kusu paye utar, ne cip épa, oro péka rapan easkay
no oka uske péka rap wa, cipo wa hene, inkar hi aki rusuy sekor hawe as kor,
néa nupuri tapka ta cipta an. poro aynu cip akar.

W: ha.

S: hine oraun atuséranke.

W: iyohaysitomare.

S: atuséranke hi ta, sine, sisam ne hawe he tap, aynu ne hawe he tap,
sinen o.

W: hn..

hine atuséranke akusu pira hontom pakno aranke kor tus tuy.
tuy! ayoypo!

hine néa cip ka pira tom aekik hine néa o kur ka ray wa isam.
eposokane.

korka, oro un turse hi ka aerdmpewtek.

hot! iyohaysitomare.

néa cip ka, turano ne ene ne ruwe an hi ka aerimpewtek.

: iyo...

S: hi orano anakne aukdsitoma wa, eun sinot kusu paye utar ka, heru
otuymasirun oka wa anukdr hi pakno ne. etarka ne pira kotor péka oka,
ritenni nonno ka, hdre nonno ka, siwnin nonno ka, kar pe anak oro wa
karkarse.

W: karkarse!

S: wa isam-pa hi, tap opitta, tumunci kamuy, senneyaywa oriwak uske
ne wa kusu sirki hi ne kuni aramt wa kusu, aynu anakne, etarka etarka oro
péka iki ka somo ki. orowaun, ene oka tumunci kamuy, oro ta oka to ne kusu,
Kamuyto sekor aye, teeta ekasi utar anak Kamuyto sekor yépa. a korka tane,
tono réko katu Masiwko ne.

W: ho.

S: wa siran ruwe ne sekor, upaskuma,

W: hot! karpa ka eramiskari a p sinenne péka, aerdyap uskehe, akor
mosir, mosir etoko, ean, Kamuyto tumunci ewak sir, kamuy ewak sir sekor
hawas yakka, tumunci kamuy kayun, arkewtumuhu wen arkewtumu pirka
p ne kusu, sinot utar ka, etarka sinot ka eaykap aan hawe ene an. inunukeaski
hunna ene cip turano, aarémko, yakun, ne tumunci kamuy, eirwakkor pe
ne hawe ne nankor wa.

S: hi ne kuni arami, wa kusu, raykewehe pdka, aturdynu hi ne nankor
sekor hawas pe un.

'

smsm§m€m

W: iyohay!

S: sitomare na!

W: yakka, akor mosir teksam, mosir etoko, ene an, aokinure no oka to
ka, oka hawe ka aerdyap ka ki. oro aepd wa inkar-easkayan uske ne yak, inkaran
poka ki p ne hawe ne oripakan yakka ki p, néun an toop tuyma nupuri ne
hawe ne yakun, céka ne rok pekor okay pe kayun, heru inu takup, ne hawe
ne, yakka, hioy’oy, nispa oruspe, nispa upaskuma, enu a kusu, nei ta ne yakka,
tono kotan ta, tapan upaskuma anu wa ne yakun, akor mosir mosir teksam

ta, tapan Hokkayto iki yakkayki, ararkehe aremkoho, tumunci kamuy ewak
siroro oka hawe ne. yakun, tu peker kamuy, ewak siroro, k4ni suy, iyosno tapan
akor, Nupursar kotan, petetok kasi, erok kamuy kamuy oruspe ponno kuye,
hawe ne, eonuytasa ki na, eani ka nu hani!

S: e. kunu. korka, Kusur un upaskuma, kuye oraun, ous suy, Kusur un,
(tane. . .) tanesasuysir, céomare, irammakaka, teeta kane, akositusa p aep
kamuy ne a kusu sekor an pe kusu, tanesasuysir céomare tane anakne, tono
puri, patek, akoykar yakka, tane utar ka, nérok teeta kane, kusu siknuan .pe
haru kamuy ne a kusu sekor yaynupa kusu, tane pakno, ene ikipa hi,
pekanpe . . . sisam or ta aye hi pekanpemaciri sekor aporose, pekanpe kamuy,
kusu siknuan teeta kane, Kusur epitta kéman wa, aep ka isam, yuk ka
kamuy ka aronnu ka eaykap, cep ka isam, nep ka ae noyne okay pe ka
isam hi ta, patek aep ne okay pe.

W: kéman hi ta he?

S: hi ne, kéman, yupke kéman an ruwe ne yak aye. hine, ne hi ta, ne aep
ka isam wa ne yak aye.

W: hm,

S: aep ka isam hine patek aep ne okay pe pekanpe ne.

W: ho.

S: hine to ka esik earkinne to ka epitta okay pe pekanpe ne, hine ne wa
an pe patek kesto an kor cip ani, aewrawketupa wa, hekattar kor kur, onne
p kor kur, ére rusuypa p uwetusmak wa, to ka sat kane, ciptaan wa, cip ani
easir ka, pekanpe-ewetusmak’an. hine ne wa an pe, numi akar wa, asakinke
wa oraun, nurmi-akar wa, ne wa an pe nen nen, sum usipa, rataskepit karpa,
sitoho karpa, nen nen ikipa wa, keraypo kusu, kotan hepuni.

W: ho.

S:. ani siknupa.

W: hn.

S: ruwe ne hine, ne wa an pe teeta, ekasi hici utar, ye wa, nuyarpa, ‘ teeta
kane kéman wa, patek kusu siknuan pe pekanpe kamuy ne a na. ikiya tane
utar, aep porono oka yakka, ne wa an pe oyra. teeta ani siknuan pe ne a hi
sekor an pe iteki oyra no, ‘ pekanpe kamuy anomi na.’ sekor, ponnoponno
ikupa yakka, porono iku yakka, iteki oyra no, ‘ to kor kamuy, pekanpe haru,
iyekasnukar wa kusu, akotdnuhu, siknu p ne a kusu akoydyirayke sir ne na.’
sekor, némi wa ikore yan.” sekor kane teeta hici utar ekasi utar haweoka.

W: hn.

S: ne wa an pe, uyepnuan pe ne kusu, tanesasuysir céomare hine, tane
ka (konto) to kor kamuy anomi, pekanpe haru anomi hi, te wano. ..

W: pekanpe, sisam ye hi, marimo sekor aye hawe ta na pekanpe. ..
S: te nay.
W: hi ne?
S: somo yak aye.
W: mak an hi?
S: marimo sekor aye p anakne, ne uske ta isam.
W: hn.
S: hine marimo sekor aye p anakne, toop, Akan, Akan sekor aye uskehe
ta, to or ta patek okay pe réhe marimo ne.
: ho.
hine pekanpe anakne, mosma p ne.
hn.

ta akotdnu ta ka oka, Ponto ka ta. ..

ohayne. nokanan hine okay pe ne a p tane to ka asatke wa, siyamam
toy ne akarpa p ne kusu, néa pekanpe péka, anukir humi ka isam a p, Kusur
ta patek nuwe an ranma ki p ne yak aye a wa.

S: ranma porono okay pe ne wa kusu, tono utar, ne inomian sir nukar
rusuypa kusu, toop, tono kotan wano, yap wa, ne, pekanpe anomi siri, nukarpa.
horippapa ne ya upopo ne ya, kipa kor kamuynomipa sir anukir wa, aerdyap
hi, tane ka, kanpi or ta ka, anuyé ka ki, aewkoysoytak ka ki tono or pakno ki
kor sfran hi, tas ta suy, Kusur un oruspe ne wa, teeta oruspe ne wa,
aewkoysoytak, kor siran pe tasi an nek.

W: he! séne he tap hiwas hawe an!

S: hetak ora ekor, kini ne hike tumunci kamuy oruspe kuye. kusaha ene
wa eani ne hike, tu peker kamuy, kamuy oruspe, eye.

W: e. hawe ne.

3)
TU PEKER KAMUY KAMUY ORUSPE
Wateke
W: tapan, Nupursar kotan, petetokoho, kamuy ewak sir, Porosir nupuri,
kamuy oruspe, upaskuma ne an kamuyukar ne korka, kurupayeani wa, kuye
kor, ponkurmat eraman yak ye. sakehe turano, kuye yakun, po itak ipehe
aerampewtek sekor hawean kusu, kamuyukar ne an pe, kamuy oruspe ne

